HYEN UTVIKLINGSLAG

Årsmelding 2010

Det å leggje til rette med gode – og ikkje minst trygge -  vegar,  er noko av det viktigaste som kan gjerast for at det skal bu folk og drivast næringsverksemd på bygdene. For samfunnet må det vere viktig at det bur folk på bygdene for å utnytte dei naturlege ressursane for produksjon av mat, skog og vedlikehald av kulturlandskapet.

Hyen Utviklingslag og vegnemnda med leiar Kjartan Aa Berge kjempar  for fylkesveg 615. Vi er glade for det som er gjort med rassikring i Hyestranda. Men denne vinteren seier oss at der må gjerast meir. Også på fylkesvegen    i Austredalen må det gjerast rassikrings- og utbetringsarbeid. Under 615-konferansen 11. april skal den nyaste rassikringa i Hyestranda ”opnast” av leiaren i rassikringsgruppa på Stortinget Åshild Kjelsnes. Fylkesveg 615 er kome opp på uprioritert  plass på fylket si marginalliste, så no vert det ein hard kamp om prioriteringa.

Mest alle i Hyen har no fått breiband. Eimhjellen fekk skikkeleg breiband 3. juledag – og eimhjellarane er svært takksame  - .

Heile bygda er glade for at vi fekk ny barnehage, som vart teken i bruk 12.juni 2010. Her er fine, lyse rom med vindauge som born i alle storleikar  kan sjå ut, og med god utsikt over idrettsplassen og skulen. Dei 23 borna og 7 tilsette (mest deltid) har fått fine og praktiske fasilitetar. Miniatyrskytebana i barnehagekjellaren skal opnast med smell ved starten av før nemnde 615-konferanse.

På denne konferansen er landbruksmeldinga tema, og denne vil gje eit viktig signal om kva landbrukspolitikk vi kan vente oss framover. Det er ting som tyder på at politikarane no ser alvoret i verdens matvaresituasjon, og at det vert gjeve eit løft for denne viktige næringa også i Hyen.

Brødrene Aa har stor aktivitet, Hyen Bygg melder om rikeleg arbeid, fiskeoppdrett og småkraftverk går godt, andre kraftprosjekt ventar på utførselsliner, på Klubben og      Straumsholmen sit det folk og styrer verksemder, idrettslaget skal leggje kunstgras på idrettsplassen,  butikken er fin,  organisasjonslivet er rikt,  generasjonane har det triveleg på fest  -  ilag. Ja, i Hyen er det godt å vere!

Det er kjekt å høyre det,  når innflyttarar seier at dei er godt mottekne, vert inkludert og får oppdrag, og at dei ikkje merkar Jantelova. Omdømmebygging er viktig – også for ei bygd. Etter  3-mila på ski-VM, som var starten på langrennsuksessen, sende leiaren i Hyen Utviklingslag helsing og gratulasjonar til landslagstrenar Morten Aa Djupvik. Morgonen etter var Morten på NRK sf . Han skrytte uhemma over kor godt det var å vekse opp i Hyen. Slikt likar vi, det var ei fin kvittering for helsinga. 

Styret i utviklingslaget har vore: Anne Kristin Utheim Rønnekleiv, Tove Kristin Holme (kasserar), Eli Gjesdal (skrivar), Jan Nordal, Sivert Jan Ommedal (nestleiar) og Nils Eimhjellen (leiar). Det har vore 6 styremøte, som har hatt oppe fleire saker: Bustadtomtar i Hyen, ”Hyenytt”, cruiseskipsturistar gjennom Hyen,  kafedrift på Nesholmen, ”Kutt svingane med motorsag”,  breiband,  ”615-konferansen”, VM-kokk til Hyen?, nytt Stig Eikås prosjekt. Leiaren har vore på møte i Friluftshelga, og som medlem i Folkehelserådet i Gloppen. Samarbeidet med kommunen er godt. Nokre saker vert ferdige, andre går att. 

Det frivillig organisasjonsarbeidet i Hyen,  i god dugnadsånd, er med i omdømmebygginga, som skal skape bulyst, slik at vi blir endå fleire hyarar.

